
				ఈ పుట అచ్చుదిద్దబడ్డది

మారీచుఁ డీనీచమరణంబుకంటె - నారాముచేఁ జచ్చు టది యొప్పు ననుచు

దనుజాధిపతిఁ జూచి “తగునీతి నీకుఁ - గొనకొని చెప్పినఁ గోప మేమిటికి?

మఱి బుద్ధిచెప్పిన మంత్రులఁ బట్టి - నఱకఁదలంచు భూనాయకు ల్గలరె?

నీ వేమి చెప్పిన నీచెప్పినట్లు - గావింపఁగలవాఁడఁ గడముట్ట" ననఁగ810

ననురాగమును బొంది యతని మన్నించి - తనరథం బెక్కించి తద్దయుఁ బ్రీతి

నసమానవేగుఁడై యతఁడును దాను - నసురాధిపతి వచ్చె నటఁ బంచవటికి

అట్టిద కాదె కామాతురబుద్ధి - యెట్టును జెడుత్రోవ నేటికిఁ ద్రోయు

నాయెడ మారీచుఁ డరదంబు డిగ్గి - యాయసురాధిపుఁ డపుడు ప్రార్థింప

మాయావి గాన నమానుషమహిమ - మాయామృగాకృతి మది విచారించి

మేలైనకనకంబు మేనును రుచిర - నీలనీలాయతనేత్రయుగ్మంబు

పవడంపుబొమలును భాసిల్లు వజ్ర - నివహకర్ణంబులు నీలవాలములు

పొలుచు పచ్చనిశృంగములు ముత్తియంబు - తొలుకులరత్నబిందువు లైన పొడలు

రాజిల్లు నవపద్మరాగోదరంబు - రాజితఖురములు రమణమై యమర

జగతిపై రోహణాచల మొప్పు మిగిలి - మృగరూపమై వచ్చి మెలఁగుచున్నదియొ!
820

కాదేని రాక్షసక్షయముఁ గావింప - నాదట చింతించి యజ్ఞసంభవుఁడు

మెఱుఁగు లెల్లను గూర్చి మృగముగాఁ జేసి - కఱటియై పుత్తేరఁగా వచ్చినదియొ?

జానకి నెఱివేణి శక్రనీలములు - నానాతిదంతంబు లాణిముత్యముల

భామినికెమ్మోవి పవడంపులతలఁ - గామినిచెక్కులు కడిమివజ్రముల

వైదేహితనుకాంతి వైడూర్యమణుల - నాదేవినూఁగారు హరితరత్నముల

భామపాణిద్యుతుల్ పద్మరాగములఁ - గోమలిముఖకాంతి గోమేధికములఁ

బటుతేజమునఁ జాలఁ బ్రహసించుటయును - నటులఁ గీడ్పడి వచ్చి యఖిలరత్నములు

రత్నగర్భాత్మజారత్నంబు నలఁప - యత్నంబుతో మృగం బై వచ్చినవియొ?

సీతకై తనవిల్లు చేకొని విఱిచె - నీతఱి రఘురాము నెలయింతు ననుచు

హరుఁడు పుత్తేరఁగా నాతనిచేతి - హరిణ మిచ్చోటికై యరుదెంచినదియొ?
830

సీతమోమున కోడి సీత భ్రమింప - శీతాంశుఁ డనుప వచ్చిన మాయలేడొ?

యని చిత్రవర్ణంబు లైనదీధితులఁ - బెనఁగొని యందందఁ బేర్చి శోభిల్లఁ




మారీచుఁడు మాయామృగరూపధారియై వచ్చుట


గపటసారంగమై కదియ నేతెంచి - యుపమింప నరుదైన యొప్పుల నొప్పి

నెమకుచుఁ బులు మేయు నిజవాలరుచుల - రమణమై వనమయూరముల నాడించుఁ

దఱమిడి యొకమాటు తనపార్శ్వరుచుల - బఱపైనవన మెల్లఁ బసిఁడి గావించుఁ

గుదియక యొకమాటు కుప్పించి దాఁటి - త్రిదశేంద్రచాపంబు తెఱఁగు గావించు

నొకమాటు చెంగున నుప్పరం బెగసి - ప్రకటించు నతులశంపాలతారుచులఁ

